
Cwestiwn Allweddol 1: Pa mor dda mae ysgolion yn deall nod cyffredinol Rhagori? 
1.1 
Yn gyffredinol, mae ysgolion cynradd ac uwchradd wedi dewis disgyblion yn ofalus ac yn unol â meini prawf Rhagori. Dengys hyn bod y mwyafrif helaeth wedi deall y cysylltiadau rhwng difreintedd a thangyflawni. Cymrwyd gofal i ddewis disgyblion sy’n tangyflawni oherwydd amddifadedd cymdeithasol, problemau ymddygiad, presenoldeb gwael, a diffyg cefnogaeth gan rieni. Gwelodd rai ysgolion bod bwlch sylweddol rhwng perfformiad presennol y disgyblion hyn a’u potensial, gan ystyried bod hyn yn sylfaen gadarn i ddewis disgyblion Rhagori. 
1.2
Mewn rhai ardaloedd trefol, daw’r disgyblion o Ardaloedd Cymunedau’n Gyntaf, a nodweddir gan dai gwael, trais yn y cartref a phroblemau gyda chyffuriau ac alcohol, lle mae teuluoedd eisoes yn ymwneud â gwasanaethau cymdeithasol a’r NSPCC. 
1.3
Defnyddiodd fwyafrif yr ysgolion brofion masnachol safonedig wrth ddewis disgyblion, yn enwedig wrth asesu lefelau perfformiad mewn sgiliau sylfaenol llythrennedd a rhifedd. Defnyddiodd ychydig o ysgolion hefyd brofion Agweddau Disgyblion tuag at eu Hunain a Dysgu (PASS) i fonitro agweddau at ysgol ac at ddysgu. 
1.4
Roedd ychydig o ysgolion yn ansicr ynglŷn ag aelodaeth y grŵp targed ac yn anymwybodol bod cynnwys disgyblion ag AAA yn amhriodol. Roedd ambell i ysgol wedi cynnwys y disgyblion hyn yn fwriadol gan fod niferoedd yn y grwpiau Rhagori yn isel, ac roeddent o’r farn y byddai disgyblion ag AAA yn elwa o’r rhaglen Rhagori. 
1.5 
Mewn rhai ysgolion arbennig, gellid honni’n deg bod canran uchel o’r disgyblion yn diwallu meini prawf Rhagori. Datryswyd y broblem gan rai ysgolion wrth iddynt ganolbwyntio ar y disgyblion iau er mwyn datrys y problemau yn gynnar. Mewn ysgolion eraill, targedwyd disgyblion â’r lefelau cyrhaeddiad isaf ar draws yr ystod o oedrannau. Dewisodd un ysgol grŵp o ddisgyblion ag awtistiaeth gweithredu uchel/syndrom asperger.  
1.6
Mae disgyblion SIY a chanddynt fawr o wybodaeth am gyfrwng iaith yr addysgu yn broblem ychwanegol i ysgolion cynradd ac uwchradd mewn rhai ardaloedd. Gall lefelau absenoldeb arwyddocaol chwyddo’r broblem hon weithiau oherwydd gall disgyblion SIY ddiflannu i Wlad Pwyl, Portiwgal neu Dubai am wythnosau lawer ar y tro. Ceir cymaint ag 20 o’r cyfryw ddisgyblion mewn grwpiau Rhagori mewn rhai ysgolion. 
1.7
Mewn rhai ysgolion mwy, mae hyd at dri grŵp neu fwy wedi’u ffurfio gydag aelodau gwahanol, sy’n dangos amrywiadau mewn cyflawniad ar draws meysydd pynciol. Ar adegau, mae aelodaeth yn hyblyg gan fod disgyblion yn symud i mewn ac allan o grwpiau wrth i’w lefelau perfformiad newid. 
1.8
Ar brydiau, mae newid pennaeth wedi arwain at newidiadau mewn aelodaeth grwpiau. Mae hyn fel arfer wedi arwain at leihau maint grwpiau a dilyn meini prawf Rhagori yn fwy priodol. 
1.9
I grynhoi, awgryma’r dystiolaeth bod ysgolion yn gyffredinol wedi dewis disgyblion yn briodol, a’u bod bellach wedi unioni’r sefyllfa lle roedd disgyblion amhriodol wedi’u targedu oherwydd camddealltwriaeth ar y cychwyn. Y nod cyffredin i ysgolion yw galluogi disgyblion i gyrraedd eu llawn potensial wrth feithrin eu hyder, gwella eu hunanddelwedd a thrwy hynny cefnogi eu hagweddau at ddysgu a lefelau cyflawniad. 
Cwestiwn Allweddol 2: Pa mor effeithiol mae ysgolion yn monitro ac arfarnu eu gweithgareddau Rhagori? 
2.1
Mae’r rhan fwyaf o ysgolion wedi sefydlu prosesau asesu trylwyr sydd wedi cynhyrchu corff cadarn a chynhwysfawr o dystiolaeth feintiol ac ansoddol, yn aml wedi’i mesur yn erbyn meini prawf sydd wedi’u graddio’n benodol. Yn ddieithriad, dengys y dystiolaeth bod lefelau perfformiad wedi gwella, a hynny’n arwyddocaol yn aml, yn enwedig yn sgiliau sylfaenol llythrennedd a rhifedd. Hefyd, gwelir bod eu hagweddau a’u hunanhyder wedi gwella, a bod ganddynt, ar brydiau, frwdfrydedd o’r newydd i ddysgu. 
2.2
Yn gyffredinol, mesurir cynnydd pob tymor, yn aml yn erbyn targedau sydd wedi’u gosod mewn CAUau. Defnyddir profion safonedig yn rheolaidd i fesur sgiliau darllen a rhifedd, yn ogystal â phrofion PASS i fonitro hunanhyder ac agweddau. Mae rhai ysgolion wedi targedu sgiliau personol a chymdeithasol ac wedi gosod targedau tymor byr i fesur newidiadau megis y gallu i weithio mewn grwpiau, yr hyder i annerch y dosbarth cyfan ac ati.  
2.3
Mae mwyafrif llethol yr ysgolion yn gosod gwaelodlin er mwyn gallu asesu gwerth ychwanegol yn ogystal â chynnydd cyffredinol. Cedwir cofnodion o ddisgyblion unigol mewn nifer o ysgolion wrth ochr rhaglenni, gweithgareddau a siartiau cynnydd disgyblion. Yn achlysurol, bydd athrawon a chymorthyddion dysgu Rhagori yn cadw dyddiaduron misol o faterion i roi sylw iddynt, ac adroddiadau tymhorol ar le mae’r ysgol arni o safbwynt ei rhaglen Rhagori. 
2.4
Mae ychydig o ysgolion wedi gwneud tapiau sain a fideo i ddangos sut mae sgiliau llafar disgyblion wedi gwella, megis geirfa gyfoethocach, mwy o naturioldeb a mwy o barodrwydd i wrando mewn ffordd ddisgybledig a chyfrannu’n synhwyrol at drafodaeth. 
2.5
Mae un ysgol wedi ceisio mesur newidiadau yn agweddau disgyblion Rhagori at waith, eu diddordeb a’u cymhelliant drwy ofyn iddynt gwblhau holiadur. Cafwyd ymateb cadarnhaol iawn gyda sylwadau megis ‘Mae’r gwaith yn grêt’, ‘Mae’r gwaith yn hwyl’, ‘Rwy’n mwynhau’r gwaith’. Nid yw mwynhau gwaith ysgol yn nodweddiadol o’r disgyblion targed fel arfer. 
2.6
Mewn ysgolion arfer dda, bydd y disgyblion eu hunain yn ymwybodol o’u targedau unigol a’u cynnydd tuag atynt. Mae hyn yn eu galluogi i hunan asesu rhywfaint sydd, o ganlyniad, yn  cynyddu eu hyder a’u hannibyniaeth. 
2.7
Bydd nifer o ysgolion yn cysylltu eu proses asesu â graddau’r Cwricwlwm Cenedlaethol sy’n eu galluogi i ragamcanu sgoriau ar ddiwedd cyfnodau allweddol. Mae hyn yn galluogi’r ysgolion i dargedu disgyblion yn fwy penodol yn ogystal â rhoi cymhelliad pellach i’r disgyblion eu hunain wella eu perfformiad.  
2.8
Mewn un sir, mae’r cydlynydd Rhagori yn cyfarfod â’r cymorthyddion dysgu unwaith y mis i adolygu cynnydd a chynllunio rhaglenni i’r dyfodol ar y cyd ag athrawon dosbarth. 
 2.9
Mae rhai diffygion wedi’u nodi. Ar adegau, mewn nifer fach o ysgolion, mae tuedd i orbwysleisio asesu ar draul yr addysgu a’r gweithgareddau. Mewn cyferbyniad llwyr, nid yw ychydig o ysgolion eraill yn asesu’n ddigon rheolaidd, gan ddibynnu’n llwyr ar asesiadau diwedd blwyddyn yn unig. Mae’r arfer hon yn diystyru gwerth diagnostig asesu a’r modd y gall gyfrannu at gynllunio gweithgareddau i’r dyfodol.  

2.10
Lle mae ysgolion wedi rhoi blaenoriaeth i bresenoldeb ac ymddygiad fel eu prif nodau, mae aelod o’r uwch dîm rheoli yn monitro a goruchwylio’r cynllun i sicrhau cysondeb ac effeithiolrwydd. Defnyddir y system SIMS yn aml i fonitro patrymau presenoldeb ac anfonir allbrintiau yn rheolaidd at rieni disgyblion sy’n absennol. Anfonir pamffled at rieni hefyd gan un ysgol sy’n egluro’r sefyllfa gyfreithiol ac yn amlinellu rheolau’r ysgol. Mae tystysgrifau a sticeri hefyd wedi’u paratoi i wobrwyo presenoldeb da. At ei gilydd, mae hyn wedi arwain at leihau absenoldeb yn sylweddol a chreu ethos yn yr ysgol sy’n ymfalchïo mewn presenoldeb a phrydlondeb da. 
2.11
Mae ysgolion arbennig wedi gosod dangosyddion perfformiad ar draws ystod eang o gynlluniau gan gymryd ystyriaeth o anghenion disgyblion unigol. Fel arfer, mae’r rhain yn dynodi cynnydd drwy gyfres o gamau bach iawn, sy’n briodol i ddisgyblion sydd ag anawsterau dysgu dwys. Cysylltir asesiadau gwaelodlin a chynnydd yn aml â deunyddiau masnachol megis INSTEP, ASDAN a Routemap sy’n cynnwys proffiliau asesu. 
2.12
Mae un ysgol arbennig wedi dechrau ar Fenter Addysg y Goedwig lle mae disgyblion sydd ag anawsterau dysgu cymedrol a dwys wedi llwyddo i ddysgu drwy weithgareddau. Ni osodwyd targedau mesuradwy penodol, ond caiff cynnydd unigolion ar draws ystod o sgiliau ei fonitro bob tri mis a’i fesur yn erbyn gwaelodlin unigol. 
2.13
At ei gilydd, mae cryn dystiolaeth i ddangos bod ysgolion wedi gweithredu systemau monitro ac arfarnu priodol ac effeithiol sy’n rhoi sylw haeddiannol i wybodaeth grynodol ac ansoddol. Yn yr arfer orau, defnyddir y dystiolaeth hon i gyfoethogi cynllunio i’r dyfodol er mwyn diwallu anghenion penodol unigolion.  Dengys y wybodaeth sy’n deillio o’r prosesau asesu bod lefelau cyflawniad wedi gwella’n gyffredinol ar draws y sgiliau sylfaenol, yn ogystal â’r sgiliau personol a chymdeithasol. Ar hyn o bryd, byddai’n anodd gwneud datganiad ar unrhyw berthynas achos ac effaith rhwng y ddau ddeilliant hyn, neu ar y  tebygolrwydd y bydd y manteision a gafwyd yn parhau i’r dyfodol. Er hynny, mae’r ffaith bod ysgolion yn ymwybodol o gydberthyniad y ddau linyn hyn yn dangos yn glir eu bod yn dod yn fwyfwy ymwybodol o gymhlethdod y cysylltiad rhwng amddifadedd cymdeithasol a thangyflawni. 
Cwestiwn Allweddol 3: Pa mor dda yw cynnydd ysgolion o safbwynt nodau a nodweddion allweddol y rhaglen Rhagori? 
3.1
Mae mwyafrif llethol yr ysgolion wedi adnabod mai lefelau perfformiad isel mewn sgiliau sylfaenol llythrennedd a rhifedd yw prif achos tangyflawni ymysg disgyblion sydd dan anfantais gymdeithasol. O ganlyniad, maent wedi canolbwyntio ar un neu fwy o’r sgiliau hyn i geisio datrys y broblem. Mae rhai ysgolion, yn enwedig gyda phlant y Blynyddoedd Cynnar, wedi sylweddoli bod llafaredd yn sylfaen angenrheidiol ar gyfer meithrin sgiliau darllen ac ysgrifennu mwy ffurfiol, ac maent wedi cyflwyno gweithgareddau a phrofiadau sy’n datblygu gallu a hyder disgyblion ar lafar. 
3.2
Mae llawer o ysgolion hefyd wedi sylweddoli bod hunanhyder isel, disgwyliadau isel a chyflawniad isel wedi arwain at broblemau mewn ymddygiad ac agwedd, yn enwedig lle mae hefyd diffyg cefnogaeth yn y cartref. Wrth dynnu grwpiau bach o ddisgyblion Rhagori allan a’u cefnogi gyda gwaith sy’n diwallu eu hanghenion unigol, mae ysgolion wedi llwyddo i godi lefelau perfformiad disgyblion yn y sgiliau sylfaenol ac yn honni bod y llwyddiant academaidd hwn wedi arwain at wella agweddau, ymddygiad a sgiliau personol a chymdeithasol disgyblion. Gellir ond dyfalu pa un ddaeth gyntaf, ond nid oes dwywaith bod corff cadarn o dystiolaeth sy’n awgrymu bod perthynas agos rhwng y ddwy agwedd hon.
3.3
Mae ychydig o ysgolion wedi mynd i’r afael â’r mater o safbwynt gwahanol wrth drefnu gweithgareddau allgyrsiol, yn ystod amser cinio a thu allan i oriau ysgol. Gall y rhain fod ar ffurf clybiau, gêmau a phrosiectau cymunedol. Mae’r profiadau a gaiff y disgyblion yn cael eu sianelu i roi cyd-destun i waith yn y sgiliau sylfaenol yn ogystal â mewn meysydd pynciol eraill, megis gwyddoniaeth a daearyddiaeth. Eto, mae’r pwyslais hwn wedi cynnig cyfleoedd i ddatblygu hyder, cyd-ddibyniaeth a sgiliau datrys problemau disgyblion yn ogystal ag elfen o fwynhad na lwyddodd ysgolion i ddarparu ynghynt. Roedd y trefniadau hyn weithiau’n faich o safbwynt y gwaith trefnu, ac ar adegau cyfyngwyd ar fudd y dull hwn o weithredu oherwydd y problemau a gafwyd.  
3.4
Mae bron pob ysgol wedi defnyddio arian Rhagori i benodi staff ychwanegol, weithiau’n athrawon cymwys, ond yn amlach yn gymorthyddion dysgu. Mae llawer o’r cymorthyddion wedi cael hyfforddiant penodol, fel arfer yn gysylltiedig â’r cyrsiau a’r deunyddiau a ddefnyddir yn yr ysgolion, yn enwedig mewn darllen a mathemateg. Rhoddant gefnogaeth effeithiol iawn i athrawon dosbarth.
3.5
Cydweithia cymorthyddion ac athrawon dosbarth yn agos â’i gilydd wrth gynllunio gweithgareddau Rhagori er mwyn sicrhau elfen dda o gysondeb gyda rhaglenni gwaith prif lif. Cynhyrchir deunyddiau ychwanegol hefyd i ategu cynlluniau masnachol a diwallu anghenion unigol penodol. 
3.6
Gwariwyd llawer o arian hefyd ar brynu offer i gefnogi rhaglenni Rhagori. Prynwyd cyfrifiaduron a byrddau gwyn rhyngweithiol ac fe’u defnyddir yn effeithiol fel arfau dysgu ac addysgu. Gwelwyd llawer o enghreifftiau o ddisgyblion yn defnyddio offer o’r fath i weithio’n annibynnol a chyda mwy o gymhelliant a brwdfrydedd. Mae’r ddarpariaeth hon wedi arwain at gynyddu cyfleoedd dysgu na fyddai ar gael i ddisgyblion yn y cartref. 
3.7
Yn yr ysgolion arfer orau, mae athrawon sy’n rhan o’r gweithgareddau Rhagori bellach yn fwy arfarnol a dethol o safbwynt y profiadau a ddarparant i ddisgyblion. Os na wneir cynnydd digonol, defnyddir strategaethau eraill yn aml, neu gofynnir am gefnogaeth arbenigol. 
3.8
Mae egni a brwdfrydedd newydd yn nodweddiadol o staff Rhagori ar lefel gynradd ac uwchradd. Ar adegau, mae cydweithio a thrafodaethau proffesiynol rhwng athrawon, wedi arwain at osod targedau unigol penodol iawn a newidiadau yn nhrefniadaeth a chynllunio rhai pynciau ar lefel ysgol gyfan. 
3.9
Mewn rhai achosion, mae cynlluniau a strategaethau sydd wedi’u cyflwyno mewn gwaith gyda disgyblion Rhagori wedi’u hymestyn i ddosbarthiadau prif lif, a’u defnyddio i hwyluso’r cyfnod pontio o’r naill gyfnod allweddol i’r llall. Mae hyn yn arbennig o wir pan fydd disgyblion yn symud o ddosbarthiadau derbyn cynradd i B3. Hefyd, mae cysylltiadau â’r Cyfnod Sylfaen wedi arwain at wella cyfleoedd a phrofiadau i blant ifanc iawn, er enghraifft wrth ddefnyddio’r amgylchedd tu allan yn fwy effeithiol.
3.10
Mae arweinyddiaeth, anogaeth a brwdfrydedd cydlynwyr Rhagori ysgolion, sy’n aml yn benaethiaid neu’n ddirprwyon, yn cyfrannu’n sylfaenol at lwyddiant y gwaith mewn ysgolion unigol. Mewn lleiafrif o ysgolion, mae cyllid Rhagori wedi’i ddefnyddio i ryddhau’r cydlynydd Rhagori i lunio cynlluniau gweithredu, cyflwyno sesiynau enghreifftiol i aelodau eraill o staff, a goruchwylio llwyddiant y cynllun yn gyffredinol. Mae hyn wedi arwain at arferion da mewn nifer o ysgolion. 
3.11
Yn groes i argraffiadau cynnar, mae mwy o ysgolion na’r disgwyl wedi ymdrechu i ennyn dealltwriaeth a chefnogaeth rhieni. Mae nifer dda wedi gwneud hyn yn flaenoriaeth ac wedi cyflwyno cynlluniau a fu’n effeithiol. Bu ysgolion eraill yn llai llwyddiannus a chafwyd anhawster wrth geisio cynnal y brwdfrydedd cychwynnol.  Roedd gan leiafrif arwyddocaol broblemau cymdeithasol difrifol i’w goresgyn cyn y gellid gofyn neu ddisgwyl am gefnogaeth, yn enwedig mewn ardaloedd trefol lle mae problemau yn ymwneud ag alcohol a chamddefnyddio cyffuriau yn gyffredin. 
3.12
Cysylltodd nifer dda o ysgolion â rhieni drwy lythyr i egluro’r rhesymeg tu ôl i gynllun Rhagori a gofyn am eu cydweithrediad a’u cefnogaeth. Gwahoddodd ychydig o ysgolion rieni i gyfarfod â’r staff perthnasol i drafod wyneb yn wyneb, a chafwyd ymateb da i hyn. Mae rhieni wedi’u hannog i ddarllen i blant, i wrando ar blant yn darllen ac i helpu’n gyffredinol gyda thasgau gwaith cartref. Paratôdd un neu ddwy ysgol daflenni a llyfrynnau i rieni yn rhoi arweiniad a chymorth. Anogwyd rhieni hefyd i gwblhau cofnodion darllen gan sefydlu cyswllt rheolaidd rhwng athrawon a rhieni.  Ar y gorau, roedd yr ymateb i’r cais hwn yn eithaf cymysg gan nad oedd rhieni yn gallu cynnal eu cyfraniad i’r broses. Paratôdd ychydig o ysgolion gêmau a thasgau syml i annog disgyblion a’u rhieni i gydweithio a thrwy hynny sefydlu perthynas waith. 
3.13
Bydd ysgolion mewn ardaloedd trefol sy’n arbennig o ddifreintiedig yn cydweithio ag asiantaethau megis y Gwasanaethau Cymdeithasol, Gweithwyr Cymdeithasol Addysg, a nyrsys ysgol i gefnogi rhieni mewn meysydd megis addysg a lles ac iechyd sydd oll yn effeithio ar gyflawniad. Trefnodd ychydig o ysgolion cynradd Raglenni Teulu i rieni plant y Blynyddoedd Cynnar yn para hyd at chwe wythnos. Roedd y rhaglenni hyn yn gwella tyb rhieni o addysg gynnar eu plant ac yn atgyfnerthu eu dealltwriaeth o’i gwerth. Ar y cyfan, roedd y rhaglenni hyn yn creu perthynas gyfeillgar, gefnogol a pharchus rhwng ysgolion a rhieni;  roedd y rhieni yn gwerthfawrogi hyn yn fawr. Mewn nifer fach o ysgolion, gofynnwyd i rieni gwblhau holiadur ar ddiwedd y flwyddyn ysgol er mwyn casglu eu barn am gynnydd eu plant yn ystod y flwyddyn.
3.14
Mae rhai ysgolion cynradd wedi ceisio mynd i’r afael â datblygiad cymdeithasol a phersonol disgyblion Rhagori gan ddefnyddio rhaglen Webster-Stratton. Mae un ysgol gynradd, gan weithio ar y cyd ag ysgolion babanod y dalgylch, wedi llunio rhaglen weithgareddau gyda hyn mewn golwg. O fis Medi 2007, amserlennir y gweithgareddau hyn am un wers yr wythnos. Asesir ar ffurf system ticio bocsys yn seiliedig ar set eang a chynyddol o sgiliau personol/cymdeithasol yn ymestyn o’r dosbarth meithrin i B6. Dylai’r gwaith hwn hwyluso’r pontio o’r Blynyddoedd Cynnar i CA1 a, gobeithio, ymlaen i CA2. Mae athrawon wedi’u hyfforddi’n benodol i ymgymryd â’r gwaith hwn. 
3.15
Mae rhai ysgolion uwchradd wedi ymrwymo’n sylweddol i’r cynllun Rhagori wrth ddarparu cyllid ychwanegol o’u hadnoddau eu hunain. Weithiau gwneir hyn trwy gysylltu cyllid Rhagori â chyllid yr AALl, yn ogystal â chyllid a geir o ffynonellau megis cymorth Cyllid Llwybrau Dysgu 14-19. Mae ychydig o ysgolion wedi defnyddio’r cyllid ychwanegol sydd ar gael i sefydlu Canolfannau Cymorth Dysgu i Ddisgyblion sy’n helaeth eu hoffer ac yn darparu amgylchedd dysgu cyfforddus a symbylus. Ymddengys bod hyn yn ddefnydd effeithiol ac effeithlon o’r adnoddau sydd ar gael. 
3.16
Yn ychwanegol i’r athrawon cymwys a’r cymorthyddion dysgu, mae llawer o ysgolion uwchradd hefyd wedi penodi swyddogion monitro presenoldeb a rheolwyr cefnogi ymddygiad. Mae ganddynt oll gyfrifoldebau penodol ac yn gweithio ar wahân, fel arfer dan oruchwyliaeth aelod o staff uwch. 
3.17
Yn y cynradd, mae dwy elfen i fyrdwn y gwaith, er bod cysylltiad agos rhyngddynt. Yr elfen gyntaf yw codi lefelau cyflawniad yn y sgiliau sylfaenol, a’r ail yw gwella presenoldeb, ymddygiad, agwedd ac ymrwymiad i ddysgu. 
3.18
Ar lefel gynradd ac uwchradd, rhoddir sylw i sgiliau sylfaenol fel arfer wrth dynnu disgyblion allan o ddosbarthiadau prif lif ar amseroedd penodol i gael sylw un i un mewn grwpiau bach, neu wrth drefnu cymorth ychwanegol i ddiwallu anghenion y disgyblion hyn mewn dosbarthiadau prif lif. Yn aml, ceir cyfuniad o’r dulliau hyn. Pan dynnir disgyblion allan o ddosbarthiadau yn yr uwchradd, mae’r ysgolion arfer orau yn gofalu y cynhelir cysylltiadau effeithiol ag adrannau unigol er mwyn sicrhau parhad a dilyniant. Mewn ychydig o ysgolion, cynllunnir y gwaith sgiliau sylfaenol mewn modd sy’n targedu bechgyn yn arbennig wrth ddewis adnoddau a threfnu gweithgareddau sy’n ennyn eu diddordeb. 
3.19
Mewn ysgolion uwchradd, lle mae’r gwaith yn anelu at geisio ail ennyn diddordeb disgyblion mewn dysgu, a thrwy hynny mynd i’r afael â phroblemau ymddygiad ac agwedd, gwneir hyn yn fynych drwy sefydlu cwricwlwm amgen sy’n aml yn gysylltiedig â gweithgareddau awyr agored a gwaith yn y gymuned. Tynnir grwpiau targed allan ar gyfer sesiynau penodol a threfnir gweithgareddau a strategaethau priodol i’w hysgogi.  
3.20
Mae cryn dystiolaeth sy’n awgrymu bod disgyblion uwchradd hefyd wedi ymateb yn dda ac wedi elwa’n sylweddol o’r gefnogaeth a ddarperir. Mae tystiolaeth ystadegol yn tynnu sylw at oedrannau darllen gwell, amcan raddau TGAU gwell, presenoldeb uwch, ymddygiad gwell, llai o waharddiadau cyfnod penodol a pharhaol a morâl gwell ymhlith staff o ganlyniad. Nid oes dwywaith bod creu grwpiau llai a chanolbwyntio mwy ar y dysgwyr ac ar sgiliau wedi arwain at wella perfformiad a meithrin agwedd iachach at ddysgu o du disgyblion a oedd gynt wedi dadrithio ac yn tarfu ar y gwaith. 
3.21
Mewn rhai ysgolion uwchradd, trefnir y cynllun Rhagori i gyd-fynd â Llwybrau Dysgu 14-19 gan fod llawer o’r amcanion yn gorgyffwrdd. Mae cysylltiadau ag asiantaethau allanol megis y Gwasanaethau Cymdeithasol, CAHMS, Timau Troseddu Ieuenctid, Gweithwyr Cymdeithasol Addysg, Gwasanaethau Cynhwysiant yr AALl a Gyrfa Cymru hefyd wedi’u cryfhau mewn rhai achosion. 
3.22
Bydd rhaid disgwyl i weld a ellir cynnal y gwelliant cyffredinol mewn cyflawniad, ymddygiad, agwedd, hyder a hunanhyder disgyblion. Mae’n fwy tebygol y cynhelir y gwelliant hwn mewn ysgolion sydd wedi creu cysylltiadau buddiol â rhieni ac wedi ennyn eu diddordeb a’u hymglymiad i gefnogi eu plant. Yn anffodus, nid yw lleiafrif arwyddocaol o ysgolion, ar draws y cyfnodau allweddol, wedi llwyddo hyd yma i greu cysylltiadau â rhieni. 
3.23
Yn ddiddorol, mae’r dulliau a fabwysiedir mewn ysgolion arbennig, ar lefel gynradd ac uwchradd, yn debyg iawn i’r gwaith a wneir yn yr ysgolion prif lif.  Unwaith eto, nodir bod angen rhoi sylw penodol i sgiliau cyfathrebu, darllen a rhif. Mae pob ysgol yn datgan bod cynnydd sylweddol mewn lefelau cyflawniad, yn ogystal â gwelliant yn hunanhyder ac agweddau disgyblion. 
3.24
Mae rhai ysgolion arbennig wedi defnyddio dull mwy arbenigol i gwrdd ag anghenion disgyblion sydd ag anableddau difrifol. Er enghraifft, mabwysiadwyd cynllun arwyddo Makaton a chyflogwyd cymorthyddion dysgu i ddatblygu’r gwaith. Mae’r rhieni hefyd wedi cymryd rhan ac wedi bod mewn sesiynau hyfforddiant fel y gallant helpu eu plant yn y cartref. 
3.25
Mae ysgol, sydd wedi datblygu yn ddiweddar i fod yn ganolfan arbenigol i ddisgyblion sydd ag anableddau difrifol a lluosog, wedi canolbwyntio ar gyflwyno cynllun asesu sydd wedi’i achredu’n allanol ac sy’n monitro cynnydd disgyblion mewn camau bach iawn. Trosglwyddir yr wybodaeth a geir i rieni, a thynnir sylw at y cynnydd a wneir yn ogystal ag anghenion i’r dyfodol. Mae’r disgyblion eu hunain yn cymryd rhan yn y broses asesu.  
3.26
Canolbwyntiodd un ysgol arbennig ar wella agweddau ar les a datblygiad disgyblion a gwella cysylltiadau rhwng y cartref a’r ysgol er mewn gwella presenoldeb a chyfleoedd dysgu. Mae penodi Gweithwyr Cymdeithasol Addysg wedi rhoi lefel dda o gefnogaeth i ddisgyblion a theuluoedd. Hefyd, mae prynu ystod o adnoddau ychwanegol o safon dda wedi sicrhau gwell mynediad i’r cwricwlwm i’r disgyblion. Mae grant Rhagori hefyd wedi galluogi i’r Gweithiwr Cymdeithasol Addysg dreulio amser gwerthfawr gyda disgyblion unigol mewn rôl feithrin Mae’r strategaeth hon wedi bod yn gyfrwng i ddatblygu rôl fugeiliol a sgiliau aelodau staff ymhellach.   
3.27
Mae dwy ysgol arbennig wedi defnyddio cyllid Rhagori i roi mynediad i’r disgyblion i weithgareddau cwricwlaidd tu allan i oriau ysgol. Mae’r rhain yn cynnwys clwb drama, gweithgareddau amgylcheddol, clwb cyfrifiaduron a gêmau. Mae un ysgol yn cymryd rhan ym Menter Addysg y Goedwig lle mae disgyblion sydd ag anawsterau dysgu cymedrol a dwys yn dysgu drwy weithgareddau. Mae rhai o ddisgyblion Rhagori wedi bod ar gyrsiau mewn coleg lleol, ac eraill wedi dilyn rhaglen ailintegreiddio i’w galluogi i ddychwelyd i ysgol brif lif.
3.28
Mae cysylltiadau rhwng disgyblion Rhagori ysgolion uwchradd ac arbennig a cholegau addysg bellach yn cefnogi cynnydd tuag at Lwybrau Dysgu 14-19, ac wedi darparu mwy o gyfleoedd i ddisgyblion dan anfantais gymdeithasol i ennill cymwysterau. Er hynny, eithriad yn hytrach na rheol yw’r cynlluniau hyn. 
3.29
Yn gyffredinol, gan fod ceisiadau Rhagori ysgolion wedi’u cymeradwyo’n hwyr, roedd hi’n rhy hwyr i’w cynnwys mewn cynlluniau datblygu ysgol cyfredol (CDYau).  Mae rhai ysgolion wedi diwygio eu cynlluniau i gynnwys cyfeiriadau o’r fath ac eraill wedi ychwanegu atodiadau. Mewn ychydig o achosion, wrth benodi penaethiaid newydd, mae CDYau wedi’u hailddrafftio a bellach yn cyfeirio at y cynllun Rhagori. Mewn un neu ddwy ysgol, mae cyfeiriadau fel hyn yn fanwl iawn a chynhwysfawr ac yn dangos sut mae strategaethau a rhaglenni Rhagori wedi’u hintegreiddio â dulliau prif lif. Pan nad oes cyfeiriadau at weithgareddau Rhagori mewn CDYau presennol, mae gan bob ysgol fwriad i’w cynnwys wrth ailddrafftio’r cynllun y flwyddyn nesaf. Er hynny, gan fod mwyafrif llethol yr ysgolion wedi tynnu sylw at godi safonau cyflawniad mewn sgiliau sylfaenol yn eu cynlluniau Rhagori, mae’n anochel y bydd y gwaith yn adlewyrchu blaenoriaethau’r ysgol gyfan.  
3.30
Ansawdd y Ddarpariaeth a Safonau: O’r 172 o ffurflenni monitro a ddadansoddwyd, barnwyd bod 57% o ysgolion yn dda a’r 43% sy’n weddill yn foddhaol.  Roedd yr un neu ddwy ysgol y dywedwyd eu bod yn anfoddhaol yn ystod yr ymweliad cyntaf, wedi gwella i fod yn foddhaol erbyn yr ail ymweliad, a dywedwyd bod eu rhagolygon am ddatblygiad pellach yn addawol. O ystyried y problemau a gafodd ysgolion yn nyddiau cynnar rhaglen Rhagori, mae’r canlyniad hwn yn dda. Gellir dweud bod sylfaen gref wedi’i ffurfio wrth i nifer o ysgolion adolygu a gwella eu cynlluniau gwreiddiol, prynu ystod o ddeunyddiau ac adnoddau da, hyfforddi nifer dda o athrawon a chymorthyddion dysgu a rhoi profiad iddynt o ddulliau a strategaethau effeithiol. Dylai hyn arwain at welliant pellach yn ail flwyddyn y cynllun.
Cwestiwn Allweddol 4: Pa mor dda mae ysgolion yn cynllunio i gynnal manteision y rhaglen Rhagori? 
4.1
O’r cychwyn cyntaf, yr hyn oedd yn peri pryder i ysgolion oedd cynaliadwyedd y cynllun Rhagori tu hwnt i gyfnod y cyllid cychwynnol. Roedd yr ysgolion  arfer orau wedi cynllunio i sicrhau rhywfaint o barhad a dilyniant pan fyddai’r cyllid yn dod i ben. Er y byddai llawer o ysgolion yn parhau â’r rhaglen Rhagori heb gyllid ychwanegol, cyfaddefant na ellid cynnal dwyster y gweithgarwch presennol. Honna ysgolion eraill y byddai’r gweithgareddau yn dod i ben, i bob pwrpas, heb gyllid.  
4.2
Lle mae ysgolion wedi cynllunio ar gyfer cynaliadwyedd, maent wedi gwneud felly mewn amryw o ffyrdd. Mewn rhai ysgolion cynradd, mae pob aelod o staff wedi bod yn ymwneud â chynllunio gweithgareddau Rhagori ac wedi cyfrannu at y strategaeth, a thrwy hynny sicrhau rhywfaint o ddilyniant gan fod yr holl athrawon yn deall y fethodoleg a ddefnyddir. Mae llawer o ysgolion, cynradd ac uwchradd, wedi trefnu hyfforddiant penodol i athrawon a chymorthyddion dysgu, fel arfer yn gysylltiedig â rhaglenni a deunyddiau penodol. Yn aml, rhennir yr hyfforddiant hwn ag aelodau eraill o staff ac fe’i defnyddir i wella addysg yr holl ddisgyblion yn yr ysgol. Mae’r arfer orau o ryddhau athrawon i arsylwi gwersi Rhagori, rhannu arferion da, cydgynllunio a defnyddio adnoddau cyffredin i gyd yn gymorth gyda chynaliadwyedd.
4.3
Mewn rhai ysgolion, mae cyllid a strategaethau Rhagori wedi’u hintegreiddio â rhaglenni eraill, megis cynlluniau Sgiliau Sylfaenol Cymru i godi lefelau cymhelliant, yn ogystal â Phrosiect Dysgu i Deuluoedd i annog sgiliau rhianta. Bydd cysylltu rhaglenni fel hyn eto’n cyfrannu at gynaliadwyedd. 
4.4
Er hynny, mae rhai ysgolion yn haeru na fyddai’n bosib cynnal y gefnogaeth a roddir i ddisgyblion ar hyn o bryd heb gyllid Rhagori. Byddai ceisio gwneud hynny yn rhoi mwy fyth o bwysau ar athrawon i gefnogi disgyblion sydd ag anghenion gwahanol iawn yn yr un dosbarth. Mae nifer arwyddocaol o ysgolion yn datgan ar goedd y byddai eu gwaith Rhagori yn dirwyn i ben pe bai’r cyllid yn darfod.  
4.5
Lle mae rhieni wedi llwyddo i helpu eu plant a chefnogi ymdrechion yr ysgolion, dylai’r dylanwad hwn barhau, cyllid neu beidio. Er hynny, mae nifer yr ysgolion sydd wedi sefydlu’r lefel hon o gefnogaeth yn gymharol fychan. 
4.6
Hyd yma, ychydig iawn o ysgolion ar draws y sbectrwm sydd wedi elwa o rannu eu syniadau a’u strategaethau eu hunain ag ysgolion eraill. Daeth dau AALl â dwy ysgol gynradd Rhagori at ei gilydd ar ddechrau’r flwyddyn academaidd i rannu arferion da. Yn un o’r awdurdodau hyn, mae’r arfer hon yn parhau. 
4.7
Mae cysylltiadau rhwng disgyblion ifanc ysgolion arbennig a disgyblion dosbarthiadau derbyn mewn ysgolion cynradd prif lif, a rhwng disgyblion ysgolion uwchradd a cholegau, yn cefnogi cynnydd tuag at y Cyfnod Sylfaen a thuag at Lwybrau Dysgu 14-19. Yn wir, gallai Llwybrau Dysgu roi mwy o gyfle i ddisgyblion difreintiedig ennill cymwysterau. Ond eithriad yn hytrach na rheol yw’r cynlluniau hyn. 
4.8
Cafwyd cysylltiadau buddiol rhwng dwy ysgol uwchradd mewn un sir, ac mae ysgolion uwchradd ac arbennig wedi elwa o drafodaethau gyda’u cymheiriaid mewn cynadleddau rhanbarthol a chenedlaethol. Er hynny, yn gyffredinol, prin fod arbenigedd a phrofiadau wedi’u rhannu. Dyma faes y gellid ac y dylid ei ddatblygu. Gobeithir y bydd creu gwefannau rhanbarthol a chenedlaethol yn hwyluso cyfathrebu rhwng ysgolion. 
Cwestiwn Allweddol 5: Sut ellid datblygu’r rhaglen Rhagori ymhellach?
5.1
Rhwystrau
Yn ôl canran uchel o ysgolion, yr hyn a fu’n rhwystr ar draws y cyfnodau oedd y ffaith bod cynlluniau wedi’u cyrraedd yn hwyr a bod arnynt angen mwy o arweiniad yn y cyfnod cynnar. Nododd rai hefyd bod diffyg meini prawf eglur i ddewis disgyblion wedi achosi peth dryswch i ddechrau, gan olygu bod disgyblion ag AAA wedi’u cynnwys mewn rhai achosion. Yn gyffredinol, mae’r materion hyn bellach wedi’u hunioni. 
5.2 Am y rhesymau uchod, cyfaddefodd nifer o ysgolion eu bod wedi rhuthro drwy’r broses gynllunio gychwynnol er mwyn cynhyrchu cynlluniau penodol i gwrdd â dyddiadau cau Llywodraeth Cynulliad Cymru. O ganlyniad, nid oedd y cynlluniau gwreiddiol o’r safon a ddymunid ac roedd rhaid diwygio neu ailysgrifennu llawer ohonynt. 
5.3
Roedd rhai ysgolion yn ansicr o’r modd y dylid gwario’r cyllid a gafwyd, a hynny er gwaethaf y canllawiau eglur a gyhoeddwyd gan swyddfa’r Cydlynydd Cenedlaethol. Awgryma hyn fod angen dulliau cyfathrebu cliriach rhwng y canol ac ysgolion unigol. 
5.4
Dywedodd lawer o ysgolion bod yr ansicrwydd ynglŷn â chyllid i’r dyfodol yn llesteirio cynllunio tymor hir. Roedd hyn yn arbennig o berthnasol wrth benodi staff newydd, fel y mae mwyafrif llethol yr ysgolion wedi’i wneud. Hyderir bod ysgolion yn pryderu llai bellach y daw’r cyllid i ben yn sydyn. 
5.5
Soniodd nifer arwyddocaol o ysgolion fod diffyg cefnogaeth o du rhieni yn peri rhwystredigaeth a her barhaus. Mae nifer fach o ysgolion wedi cael rhywfaint  o lwyddiant wrth geisio ennyn diddordeb rhieni, ac mae hyn wedi cael effaith sylweddol er gwell ar godi safonau cyflawniad. Er hynny, mae ymdrechion y mwyafrif helaeth wedi methu, rhai ar ôl cychwyn yn addawol. Prin fod rhai ysgolion, hyd yma, wedi ymdrechu i ennyn diddordeb a chefnogaeth rhieni, weithiau oherwydd rhwystredigaethau cyson yn y gorffennol. 
5.6
Er gwaethaf ymdrechion i wella’r sefyllfa, dywed ychydig o ysgolion bod presenoldeb isel disgyblion Rhagori yn rhwystr. Yn aml, mae hyn yn gysylltiedig â diffyg cefnogaeth gan rieni. Mae’r sefyllfa gyferbyniol, er hynny, yn fwy cyffredin lle mae ysgolion yn gallu dangos bod y cynllun Rhagori wedi arwain at wella lefelau presenoldeb yn ddirfawr. 
5.7
Yr hyn allai amharu ar gynaliadwyedd gwaith Rhagori yn y dyfodol yw methiant nifer o ysgolion i gynnwys athrawon dosbarthiadau prif lif yng nghynlluniau Rhagori ac i integreiddio’r gweithgareddau hyn â dulliau ysgol gyfan. Yn ffodus, mae llawer o ysgolion yn fwyfwy ymwybodol o hyn ac wedi ymateb yn briodol, fel y crybwyllir uchod. 
5.8
Teimlai ychydig o ysgolion bod tynnu disgyblion Rhagori allan o ddosbarthiadau prif lif yn rheolaidd yn arwain at ddyblygu llawer o’r gwaith, ac at anawsterau wrth gwblhau’r cynllun gwaith. Awgryma hyn fod angen i athrawon dosbarth a staff Rhagori gydweithio’n agosach wrth gynllunio’r gwaith. 
5.9
Profodd yr ychydig ysgolion uwchradd sydd wedi cydweithredu â cholegau addysg bellach anawsterau wrth ddarparu cyrsiau yn seiliedig ar weithgareddau i’w disgyblion Rhagori. Gan fod angen trefnu bloc o ddau ddiwrnod i weithgareddau yn y coleg, roedd yn rhaid gwasgu’r holl anghenion cwricwlaidd eraill i dri diwrnod. Er hynny, mae’r materion hyn bellach wedi’u datrys.
5.10
Mae rhai ysgolion cynradd wedi sylweddoli, yn arbennig pan fydd penaethiaid newydd wedi cymryd drosodd, bod y dosbarthiadau Rhagori a grëwyd yn wreiddiol yn rhy fawr ac yn cynnwys ystod eang iawn o anghenion, gan gynnwys disgyblion ag AAA a SIY. Mae’r cyfryw ddosbarthiadau bellach wedi’u lleihau o ran maint er mwyn sefydlu grŵp mwy unffurf o ddisgyblion sy’n diwallu meini prawf Rhagori. Roedd yr angen i fod yn fwy hyblyg gydag aelodaeth grwpiau yn fater cysylltiedig. Bellach, mae’r ysgolion wedi derbyn y gallai disgyblion Rhagori sydd wedi gwneud cynnydd cyflymach nag eraill ddychwelyd i’r dosbarthiadau prif lif. Fel arall, gellid darparu mewn ffordd wahanol ar gyfer disgyblion nad ydynt yn dangos y cynnydd disgwyliedig, a gallai disgyblion a fyddai’n elwa mwy gymryd eu lle.  
5.11
Oherwydd methiant i benodi staff priodol mewn nifer o ysgolion, bu oedi cyn dechrau ar y gwaith Rhagori gan arwain at danwariant sylweddol yn y misoedd cynnar. Mae’r materion hyn bellach wedi’u datrys. 
5.12
Cefnogaeth Bellach
5.12.1
Byddai ysgolion yn croesawu’r cyfle i gyfarfod yn rheolaidd ag ysgolion eraill yn y sir sy’n gweithredu mewn ffordd debyg. Byddai pawb yn elwa o gyfnewid barn a rhannu arferion da yn eu tro. 
5.12.2
Byddai cyfarfodydd rhyngsirol neu ranbarthol tebyg yn ymestyn y rhwydwaith cefnogol ymhellach. 
5.12.3
Byddai ysgolion sy’n ymwneud â rhieni a disgyblion a chanddynt broblemau cymdeithasol ac emosiynol yn elwa’n fawr o gael cymorth sydyn a chyson gan y Gwasanaethau Cymdeithasol ac asiantaethau allanol perthnasol eraill. 
5.12.4
Byddai ysgolion yn croesawu arweiniad a chymorth proffesiynol swyddogion yr AALl. Ar hyn o bryd, mae rhai penaethiaid o’r farn bod swyddogion sy’n ymweld yn chwilio am wybodaeth neu atebion i gwestiynau yn rhy aml, yn hytrach na chyfrannu at ddeialog broffesiynol. 
5.12.5
Byddai llawer o ysgolion yn dymuno cael sicrwydd o gyllid am nifer o flynyddoedd er mwyn hwyluso cynllunio tymor hir. 
5.13
Nodweddion da a arsylwyd
5.13.1
Mae mwyafrif yr ysgolion wedi ymateb yn frwdfrydig i her y cynllun Rhagori. O ganlyniad, gwelir bod gwell perthynas rhwng yr athrawon a’r disgyblion dewisol a darpariaeth well ar eu cyfer. 
5.13.2
Cydgynllunia athrawon a chymorthyddion dysgu Rhagori yn ofalus i gwrdd ag anghenion unigol y disgyblion hyn. Mewn rhai achosion, mae hyn wedi cryfhau’r broses gynllunio drwy’r ysgol ac wedi creu agwedd fwy gynhwysol. Yn y rhan fwyaf o ysgolion, cedwir cofnodion cynhwysfawr a manwl yn y rhan fwyaf o ysgolion o gynnydd unigolion, gan gynnwys tystiolaeth feintiol ac ansoddol. Yn ddieithriad, dengys y dystiolaeth welliant arwyddocaol mewn cyflawniad, agweddau, hunanhyder ac ymddygiad. Honna rhai ysgolion bod agwedd tuag at ddysgu wedi gwella ar draws yr ysgol gyfan. 
5.13.3
Mae ffurfio grwpiau bach o ddisgyblion sy’n caniatáu cyfnodau tiwtorial un i un, ynghyd â chyswllt rheolaidd a dull cyson o weithredu, wedi bod yn ffordd effeithiol o gyflawni’r nodau mae’r ysgol wedi’u gosod. 
5.13.4
Mae rôl y cymorthyddion dysgu yn amlwg wedi gwella yn ystod y flwyddyn. Mae llawer wedi’u hyfforddi’n benodol i gyflwyno cyrsiau penodol ac wedi gwneud hynny’n effeithiol ac yn effeithlon, gan dderbyn mwy a mwy o gyfrifoldeb gyda threigl amser, yn enwedig am gysylltu’n bersonol â rhieni. 
5.13.5
Prynwyd ystod dda ac amrywiol o ddeunyddiau dysgu ac addysgu gan ysgolion yn ogystal ag offer i hwyluso eu defnydd. Bydd yr adnoddau newydd hyn yn gaffaeliad i’r ysgolion yn y dyfodol. 
5.13.6
Mae rhai ysgolion yn ychwanegu at gyllid Rhagori o’u hadnoddau eu hunain er mwyn gwella eu darpariaeth gwricwlaidd ymhellach. Mae hyn yn fesur o’u hyder yn llwyddiant y cynllun. 
5.13.7
Ar y cyfan, mae sylfaen gref wedi’i gosod y gellir datblygu arni i’r dyfodol. 
PAGE  
1

